
Rezime/Abstract

Nirnberški procesi predstavljali su jedan novi pokušaj pravde da tadašnja zvjerstva i kriminal uključe u okvire više-manje
tradicionalnog Zapadnog prava. Sve do procesa u Nirnbergu se na „ratni zločin” gledalo, naime, kao na neku vrstu
pretjerivanja u ratu. Ali, užasi koncentracijskih logora, masovna ubistva, u krajnjem genocid, doveli su do definisanja pojma
„zločin protiv čovječnosti”. U Nirnbergu se odustalo i od dotadašnje prakse da se počinjeni zločini vežu za državu.
Pristupilo se utvrđivanju individualne odgovornosti političara, šefova država i njihovih pomagača, glavnih i odgovornih u
„zločinačkom poduhvatu”. Bez obzira na beskrajne kritike koje su ovi procesi trpili (previše ograničeni, preslabi, pregrubi,
previše pristrasni) postoji nešto što izaziva strahopoštovanje i trajnu važnost, također u Savezničkoj teško donesenoj odluci
da prevaziđe to, da volju za osvetom zamjeni manje zadovoljavajućom vladavinom prava. Isticalo se da suđenja „nisu
uspjela“, između ostalog, jer su rješavali zločine za koje nema ubjedljivo pravedne kazne. Zbog toga je bilo, ne samo
korisno, nego i naučno poticajno i zanimljivo, upustiti se u istraživanje ove zahtjevne problematike, pored ostalog i radi
kritičkog osvrta na istu. Ovim radom je, na jedan specifičan način, sagledana problematika koja je dovela do formiranja
Međunarodnog vojnog suda u Nirnbergu. U radu su obrađene teme o međunarodnom krivičnom pravu uopćeno, o razvoju
međunarodnih krivičnih sudova kroz historiju, počevši od prve generacije međunarodnih sudova: Međunarodnog vojnog
tribunala i Međunarodnog vojnog tribunala za Daleki istok, pa sve do osnivanja Međunarodnog krivičnog suda. Fokus je
stavljen na događaje koji su doveli do formiranja Međunarodnog vojnog suda u Nirnbergu, na sve aspekte osnivanja i
djelovanja ovog Međunarodnog vojnog suda, Nirnberška načela, kao načela međunarodnog prava, kao i na procese koji su
se vodili pred ovim sudom. Na kraju kroz zaključke, prezentirani su rezultati istraživanja i sveobuhvatna analiza. Doprinos
rada se ogleda prvenstveno u boljem razumijevanju same suštine Međunarodnog vojnog suda u Nirnbergu i njegovog
doprinosa razvoju međunarodnog krivičnog prava, kao posebne grane prava. Tako je u radu objektivno prikazan predmet
istraživanja u svjetlu svih važnijih faktora koji mogu biti od uticaja na pravilno shvatanje uloge i značaja Međunarodnog
vojnog suda u Nirnbergu na razvoj međunarodnog krivičnog prava.

